
泯滅而壞亂必須速依文王所作之法刑之而無赦夫文

王視民如傷古所利仁聖之主而于此等之人亦必刑之

而無赦者良以爲惡之人彼自蹈于刑辟雖欲生之而不

可得也且稂莠不鋤嘉禾不茂𡨚憤不泄戾氣不消今

聖母獨見犯罪者身被誅戮之可憫而不知被彼所𢦤害

者皆含𡨚蓄憤于幽冥之中明王聖主不爲之一泄彼以

其怨恨𡨚苦之氣鬱而不散上或蒸爲妖沴氛祲之變下

或招致凶荒疫癘之灾則其爲害又不止一人一家受其

荼毒而已獨奈何不忍于有罪之兇惡而反忍于無辜之

良善乎其用仁亦舛矣況此等之人節經法司評審九卿

大臣廷鞫皆已衆證明白輸服無辭縱使今年不決將來

亦無生理不過遲延月日監斃牢獄耳然與其暗斃牢獄

而人不及知何如明正典刑猶足以懲奸而伸法乎法令

不行則犯者愈衆年復一年充滿囹圄旣費關防又虧

國典其于政體又大謬也伏願

皇上念上天之意不可違　祖宗之法不可廢毋惑于浮

屠之說毋流于姑息之愛奏上

聖母仍將各犯照常行刑以順天道若　聖心不忍盡殺

或仍照去年例容臣等揀其情罪尤重者量決數十人餘

姑牢固監候俟明年　大婚吉典吿成然後槩免一年則

--

春生秋殺仁昭義肅並行而不悖矣

上允仍命照例行刑

九月首輔張居正父訃音至

帝手諭宣慰仍遣官賜賻銀五百兩紵絲十表𥚃新鈔一

萬貫白米二十石香油二百斤碎香二十斤燭一百對蔴

布五十疋

兩宫太后亦賜賻儀與

帝同各上表謝　恩

禮部題請居正父卹典奉

聖旨與葬祭加祭五壇

張居正乞恩守制不　允

帝命司禮監差官一員同居正子嗣修馳驛歸營葬事完

日卽迎母來京侍養

居正上䟽乞暫遵　諭旨辭俸守制預　允歸葬從之

十月朔彗星見斗牛閒其尾指婺女長數十丈

　天官書曰斗丞相之位彗出斗牛女主大臣移徙天子

　愁兵起天下受怨

大內火

杖編修吳中行檢討趙用賢刑部員外艾穆主事沈思孝

復杖刑部觀政進士鄒元標

